Izquierda Unida de Navarra-Nafarroako Ezker Batua foru parlamentarien elkarteko foru parlamentari Ion Erro Armendáriz jaunak informazioa eskatu du EHN enpresaren salmentari buruz (PES-445/10). Hona Berrikuntza, Enpresa eta Enplegu kontseilariaren erantzuna:

Erantzunak eskatzen du ezer baino lehen bi gogoeta garrantzitsu egitea, zioen azalpenean planteaturiko gai batzuk direla eta, hain zuzen ere haren edukia zuzentze eta zehazte aldera. Gai horiek, nolanahi ere, behar bezala azalduko dira erantzunean bertan. 
1. Zortzigarren lerrokadan balizko kausa-eragina erlazio bat egiten da, aipatuz, batetik, Nafarroako Lehenengo Energia Plana (1996ko ekainekoa) eta kapitaleko zati bat 6 hilabete geroago (1996ko abenduan) pertsona zehatz bati saltzea.
Kausazko eta denborazko korrelazio hori ezartzea okerra da. Erantzunean zehaztuko da nola partaidetzak eskuratze hori 1995eko maiatzean EHNko Akzionisten Batzar Orokorrak aho batez hartutako erabaki batetik heldu den. Garai hartan, plan energetiko hori onetsi ere gabe zegoen, eta hari buruzko eztabaida hasi gabe zegoen Nafarroako Parlamentuko zegokion batzordean. 

2. Hamargarren lerrokadan aditzera ematen da eta ezartzen da agian baliozkoa izan daitekeela korrelazio aritmetiko bat ezartzea EHN-Acciona Energiaren akzioen balorazioen artean, bi une desberdinetan: batetik, Sodenak eta CANek beren % 48 saldu zutenean, 2005ean, eta, bestetik, 5 urte geroago, 2009an, % 1,3904 saltzen denean.

Bi balorazio horien artean iragan den denboran, Accionak, bere proiektuen garapen organikoaz gainera, zenbait eragiketa korporatibo egin ditu, bai erosteko, bai saltzeko, energiaren arloan, hain zuzen ere EHN-n egindako inbertsioa baino hamabost aldiz handiagoak. Horrek, zalantzarik gabe, bi balorazioen arteko korrelazio aritmetikoa egitea deuseztatzen du. Korrelazio hori enpresen logikatik kanpo dago guztiz, baita gutxieneko zorroztasuna duen edozein planteamendu politikotatik ere.
Aurreko lerrokadan adierazitakoa are nabarmenago egiten duen behin betiko datu gisa, nahikoa da esatea Nafarroan diren Acciona Energíaren generazio eolikoko aktiboak, 2009an, munduan zeuzkan energia berriztagarriko aktiboen % 10era ere ezi zirela iristen.
Aurreko zehaztapenak eginda, bidezkoa da Izquierda Unida de Navarra-Nafarroako Ezker Batua foru parlamentarien elkarteak eginiko galderei erantzutea:
· 1996ko abenduan, zer arrazoi zirela-eta eman zuen baimena Nafarroako Gobernuak (Sodenak) Esteban Morrás jaunari EHNren kapitalaren % 1,3904 sal zekion?
Zioen azalpenarekin gertatzen den bezala, lehenengo galdera horren planteamendua ez da zuzena. Ez da zuzena zeren eta Nafarroako Gobernuak ez baitzuen baimendu data horretan, ez eta geroko inongo beste datatan ere, aipatutako pertsonaren aldeko inongo kapitalen salmentarik. Baieztapen hori, noski, Foru Administrazioaren menpeko Sodena sozietatera ere zabaltzekoa da. 

Horrenbestez, eragiketa hori ez dago inongo erabaki politikorekin lotuta; aitzitik, haren jatorria, enpresaren esparruan erabakitako jarduketa bat da. Jarduketa horrek, gainera, enpresa horretan partaidetza zuten bazkide guztien babesa izan zuen.
1996ko abenduan gertatu zena –EHN merkataritza-enpresaren aldetik, eta ez Nafarroako Gobernuaren aldetik– izan zen, hain zuzen ere, 1995ean Akziodunen Batzarrak hartutako erabakia gauzatu zela; erabaki hori notarioaren aurrean finkatu zen urte bereko ekainean.
Izan ere, EHNren kapital sozialean haren zuzendari nagusia sartzea heldu da EHNko Akziodunen Batzar Orokorrak, bazkide guztiak alde zeudela, 1995eko maiatzaren 26an hartutako erabaki batetik. Hauxe da haren edukia, hitzez hitz: 

KAPITAL SOZIALA EROSTEKO AUKERA BAT ONESTEKO PROPOSAMENA

Esteban Morrás Andrés jaunari kapital soziala erosteko aukerarako eskubidea emateari buruz onetsitako proposamena ikusita, Administrazio Kontseiluak

aho batez ERABAKI DU:
1.-
Esteban Morrás Andrés jaunari erosteko aukera emateko eskubidea emateko kontseiluak eginiko proposamena onestea, Administrazio Kontseiluak onetsitako proposamenean aurreikusitako baldintzetan.
2.-
Baimentzea gerta litekeen akzioen transmisioa, kasua bada, erosteko aukerarako eskubidea betetzeko, eta bazkideei eta sozietateari transmisio hori dela-eta egoki lekiekeen erosteko lehentasunezko eskubideari uko egitea, sozietateko estatutuen 7. eta 8. artikuluetan ezarritakoa betetzeko.
Puntu horretan, gehitu beharra dago erabaki hori 1995eko ekainean gauzatu zela, Iruñeko notario Pablo Esparza San Miguelen aurrean (protokoloko 1.247. zenbakia), eta onuradunak ezarritako prima ordaindu zuela eskuratutako aukera-eskubidearengatik, merkatuko prezioan.
Puntu horretan zalantzaren bat izanez gero salmenta egiteko erabakia aho batez onetsi zeneko enpresa-testuinguruari buruz, gehitu beharra dago 1995eko maiatzeko Akziodunen Batzarrean Iberdrola S.A. eta Cementos Portland S.A. zirela EHNren kapital sozialaren % 52ren titularrak, eta Sodena eta Nafarroako Kutxa gutxiengoan zeudela, gainerako kapitalaren % 48 baitzuten. Horrenbestez, nabarmenki okerra da esatea Sodenak EHNko akzio gehienak dituela.
    Gai horretan gehiago sakontzeko, hain agerikoa eta berariazko izan zen akziodunek zuzendari nagusia proiektuarekin lotzeko zeukaten interesa, non 1995eko ekainaren 30ko agirian, zeinean kapitala erosteko aukeraren eskubidea eman baitzitzaion, honakoa adierazi baitzen II. azalpenean:

“II.- Merkataritza konpainia honek (EHN), 1995eko maiatzaren 26an eginiko Batzar Orokor Unibertsalean bildutako bazkide guztiak ados daudela, aukera eman nahi du bere kapital sozialean sartzeko Konpainiak bere konfiantza ezarria daukan zuzenari bat, bere menpe baitago, neurri handi batean, konpainiaren etorkizuneko garapena".
1995eko maiatzean izenpetutako aukeraren ondorioz, zuzendari nagusiak, azkenean, EHNeko bere partaidetza gauzatu zuen, partaidetza-kontuaren kontratu baten bitartez, hasieran aurreikusitako akzioen erosketaz baliatu beharrean, hasierako akziodunek sozietateko gobernuan beren eskubide politiko guztiei eusteko; hori dela eta, partaidetza-kontuko kideak soilik akzioen pareko eskubide ekonomikoak eskuratu zituen.
Partaidetza-kontuko kontratu hori egitea aho batez erabaki zen, EHNren Administrazio Kontseiluaren 1996ko abenduaren 16ko erabakiz, eta 1997ko urtarrilaren 13an gauzatu zen Iruñeko notario Felipe Pou Ampueroren aurrean, haren protokoloko 42. zenbakiarekin.
Eskuratze hori merkatuko prezioan egin zen, eta bazkide sortzaileek 1989an sozietatea eratu zutenean ordaindutakoa baino hiru aldiz gehiago ordaindu zuen zuzendari nagusiak. Zehazkiago, zuzendari nagusiak bere partaidetza-kontuaren zenbatekoa akziodunek ordaindutakoaren ehuneko 295,04an ordaindu zuen. Horretarako, konpainiako erregistroetan ageri den bezala, bi banku-kreditu aurkeztu behar izan zituen, beren bermeekin, arrisku pertsonala hartuz.

· 2005ean nola balioetsi zen Sodenak EHNn zeukan partaidetza Accionari saltzearen prezioa? Gai horri buruzko zer azterlan eta txosten egin ziren? 
EHNren akzioen berregituraketaren aurrekari gisa –amaieran ekarri zuen 2003an Acciona sartzea–, kontuan hartu beharra dago aurretik Iberdrola akzioduna 2002ko abenduan atera zela EHNren kapitaletik.
Iberdrolaren ateratze hori eszisio gisako eragiketa juridiko bat erabiliz egin zen, eta hartan, ateratzekoa zen akziodunaren partaidetzaren balioa zehazteko oinarri gisa, EHNk kaudimen frogatua eta aintzatetsitako izena zuten bi negozio-bankuk EHNri buruz eginiko balorazioak erabili ziren: Morgan Stanley (Iberdrolaren aldetik) eta Citigroup-Salomon Brothers (EHNren aldetik). EHNren balioa zehazteko jarraitutako metodologia honelako eragiketetan erabili ohi dena izan zen, kutxako fluxuen deskontua (“Discounted cash flow”) alegia.
Iberdrolaren irteera horren ondoren, 2003ko urtarrilean akzioak berrantolatzeko prozesua hasi zen. 2003an amaitu zen prozesu hori, honela hain zuzen ere: Acciona sartu zen EHNren kapitalaren % 50rekin, eta Cementos Portland, S.A. atera zen. EHNren balorazioa, ezinbestez, Iberdrola 2002ko abenduan konpainiatik ateratzeko oinarri gisa erabili zen bera izan zen, konpainiak geroan izaniko emaitza orokorrekin gaurkotua.
Berrantolatze prozesu hori egiteko agindua Citigroup-Salomon Brothers negozio-bankuari eman zitzaion, eta bera izan zen eragiketa zuzendu zuena, honelako eragiketetan erabili ohi diren estandarren arabera. Besteak beste, honako lanak egin zituen:
· balizko inbertsio-egile interesdunak identifikatzea eta haiei parte hartzeko gonbita egitea (39 izan ziren, nazionalak eta nazioartekoak, zenbait inbertsio-profilen arabera.
· konfidentzialtasuneko akordioak sinatzea (17).
· interesdunei inbertsiorako aukera aurkeztea.
· Management Presentations.
- Data room-a prestatzea. Hartan, izan ere, balizko erosleentzako garrantzizko elementu gisa, konpainiaren ondare-konpromiso guztiak, oro har, sartu ziren, eta oso bereziki EHNko zuzendari nagusiaren fidelizatzeari zegokiona.

- Izangaien amaierako hautaketa, eskaintza loteslea egiteko (5).
-Salerosketako kontratuaren terminoak negoziatzea, eztabaidatzea eta onartzea, eta EHNren akziodunek ezarritako baldintzak betetzea (kapitala handitzea, menpeko zorra berrezartzea eta abar).
Prozesu hori oso lehiakorra izan zen, eta amaieran, adierazi dugun bezala, Acciona EHNren kapitalean sartu zen, EHNko akziodunek aho batez erabaki baitzuten harena zela eskaintzarik onena.
Azkenik, Accionak, 2004. urtearen bukaeran eta 2005aren hasieran, EHNren gainerakoa erosi zien Sodenari eta Nafarroako Kutxari. Berriz ere, baloraziorako aurrekoa hartu zen oinarri gisa, betiere transakzioen arteko aldian sortutako emaitzekin behar bezala gaurkotua.
Sodenak eta Nafarroako Kutxak une horretara arte partaidetzaren % 50 izateak aukera eman zien prezio hobea lortzeko Portlandek 2003ko uztailean lortu zuena baino eta Iberdrolak 2002an konpainiatik irten zenean lortu zuena baino. IBEX 35eko bi konpainia pribatu EHNtik ateratzeak Sodenak eta Nafarroako Kutxak lortu zituztenak baino prezio baxuagoekin, argi adierazten du zeinen egokia izan zen Sodenaren eta Nafarroako Kutxaren jokabidea egindako transakzioen prezioari dagokionez.
Egindako salmenten (Iberdrolarena, 2002an; Cementos Portland, S.A.rena, Sodenarena eta Nafarroako Kutxarena, 2003an; Sodenarena eta Nafarroako Kutxarena, 2005ean) eta EHNko zuzendari Nagusiak 2009an egindakoaren arteko korrelazio guztiei behar bezalako testuingurua eman behar zaie, eta ezin dira besterik gabe balorazioak konparatu konpainiaren jardueraren egoera beti bera izan balitz bezala.
Kontuan izan beharra dago Acciona Energiaren kudeaketak iraun duen bost urteetan (2005-2009), eragiketa korporatibo ugari egin zirela, erosketakoak zein salmentakoak, energia berriztagarrien arloan, EHN erostearen kostua baino zenbait aldiz handiagoak. Atal horretan, honakoak azpimarra daitezke: 2006an, Corporación Eólica CESA erostea, EHN erosteko prezioaren bikoitza ordainduta, edo Endesan eginiko inbertsioa, 2007koa, EHNn egindakoa baino hamaika aldiz handiagoa.
Horrenbestez, EHNren (gaur Acciona Energía) aktiboen perimetroa nabarmenki zabaldu zen kualitatiboki eta kuantitatiboki ere 5 urteko epean (2005-2009), Sodena eta Nafarroako Kutxa atera ondoren, eta hori dela eta, logikoa denez, ezin da hiruko erregela soil bat aplikatu eta ezin da konpainiaren bi une horien arteko balorazioen korrelazioa egin.
Aurrekoa behin betiko indartzeko funtsezko datu gisa, nahikoa litzateke azpimarratzea Acciona Energíaren generazio eolikoko 2009-12-31ko aktiboen gainean, Nafarroan zeudenek 14 herrialdetan kokaturiko generazio eolikoko aktiboen % 13,44 baizik ez zutela egiten, eta gaur egun Grupo Accionak, Grupo Endesaren aktibo berriztagarrien erosketa finkatu ondoren, dauzkanen % 10 baino gutxiago.
Gaur egun, nazioarteko komunitateak “Nafarroako berriztagarrien kasua” arrakastaren historia baten eta erreferentzia baten gisara aintzatesten eta baloratzen du, eta munduko beste eskualde batzuetan aztertzen eta imitatzen ari da. Horretan guztian, gako-eginkizuna izan zuen EHNren zuzendari nagusiak, proiektuaren garapeneko ideologoa eta liderra izan baitzen. Hori guztia jarraitutasunaren eta ahaleginaren adibidea izan da, 20 urtez iraun duena.
Hautaturiko konpromisoaren formulari esker, EHNren akziodunek ederki asmatu zuten beren garaian eta lortu zuten aparteko zuzendari bat fidelizatu eta lotzea, hain zuzen ere bere konpainia eta bere lurra lanbide- edo/eta enpresa-garapeneko beste sektore bateko edo munduko beste toki bateko edozein aukera hoberen aurrean jarri zituen zuzendaria.

